Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Diolchwch i Dduw bob amser - Effesiaid 5: 20

(addas ar gyfer y Pasg)

Diolchwch i Dduw y Tad am bopeth bob amser, o achos y cwbl mae’r Arglwydd Iesu Grist wedi ei wneud.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu cerdyn ‘Diolch’.

.....

Pan mae rhywun yn garedig atoch chi, neu’n eich helpu chi, be ddylech chi ddweud wrthyn nhw?  (Diolch)

Roedd (enw) wedi bod yn garedig iawn i mi yr wythnos diwethaf. Roedd (enw) wedi mynd a fi am dro i (enw lle), wedi prynu (bwyd/anrheg) i mi, a ces i amser grêt! Felly, heddiw dw i wedi bod wrthi’n sgwennu cerdyn i (enw), i ddweud diolch yn fawr.  Ydych chi eisiau gweld y cerdyn? Mae’n dweud ‘Diolch yn fawr’ ar y ffrynt. Mae’n braf pan mae rhywun yn diolch i chi.

Mae yna adnod yn y Beibl sy’n dweud, ‘Diolchwch i Dduw y Tad am bopeth bob amser’. Ffordd dda o ddweud diolch wrth Dduw ydy gweddïo arno fo a dweud, “Diolch o Dduw, am bob peth da ti’n ei roi i fi.” Sut bethau ddylen ni ddiolch i Dduw amdanyn nhw?

Mae’r Beibl yn dweud (clic ar y ppt) y dylen ni ddiolch i Dduw, ‘.. o achos y cwbl mae’r Arglwydd Iesu Grist wedi ei wneud.’ Pwy sy’n medru meddwl am rai pethau wnaeth Iesu Grist? (Mae yna 4 esiampl ar y ppt – iachau’r byddar, y dall, y gwahanglwyfus a dyn oedd yn methu cerdded.)

Iesu Grist ydy Mab Duw ac roedd o’n gwneud bob math o bethau gwych ac arbennig pan oedd o yma ar y ddaear. Ond fe wnaeth un peth y dylen ni ddiolch amdano yn fwy na popeth arall.  Adeg y Pasg dyn ni’n cofio am Iesu yn cael ei groeshoelio. Cafodd ei ddal gan bobl ddrwg, ei guro a’i hongian ar groes nes oedd o wedi marw. Ond roedd hyn yn rhan o gynllun sbesial Duw i wneud yn siŵr fod pob un ohonon ni yn gallu cael maddeuant am yr holl bethau drwg dyn ni wedi eu gwneud. Buodd Iesu farw ar y groes i gymryd y gosb oedden ni’n ei haeddu. Cymryd y bai am y cwbl, er ei fod o wedi gwneud dim byd o’i le! Ond cofiwch hefyd mai nid dyma ddiwedd yr hanes – ar ôl dau ddiwrnod daeth Iesu yn ôl yn fyw – atgyfododd. Mae hyn yn golygu bod ein Duw ni yn Dduw byw, a’i fod o’n fyw heddiw (er nad ydyn ni’n gallu ei weld o).   

(clic ar y ppt i weld siâp croes)

Dwedwch yr adnod i gyd hefo fi, ‘Diolchwch i Dduw.....bob amser, o achos y cwbl mae’r Arglwydd Iesu Grist wedi ei wneud.’

Gweddi

Ein Tad, diolchwn i Ti am bob peth mae’r Arglwydd Iesu Grist wedi ei wneud. Diolchwn i Ti ei fod wedi dod i’n byd ni fel baban bach, a’i fod wedi byw bywyd perffaith ar y ddaear, a’i fod wedi marw ar y groes droson ni. Diolchwn i Ti ei fod wedi atgyfodi a’i fod o’n fyw heddiw. Helpa ni i garu’r Arglwydd Iesu. Amen.

